
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ГЭРЭЭР ХҮМҮҮЖҮҮЛЭГЧ

	Эгч дүү хоёр өрөөндөө хоёулхнаа байна. Гэрлээ унтраажээ. Харанхуйд хөнжил нь цайрч үзэгдэнэ. Тэд нарын амьсгалах бараг сонсогдохгүй учир унтчихсан юм ч гэж бодогдоно. Гэтэл:

	— Хүүш ээ! гэж арван хоёрхон настай охины хэлэх нь харанхуйд дөнгөж дуулдах төдий болоод замхарлаа.

	Тэгтэл ганцхан насаар эгч нөгөө охин нь орноосоо, 

	— Юу гэнэ ээ? гэж намуухан асуулаа.

	— Чи унтаагүй байна уу? Ашгүй дээ. Би... Би чамд нэг юм хэлмээр байна.

	Дахиад таг чимээгүй болцгоолоо. Зөвхөн ор шажигнах л дуулдана. Эгч нь орноосоо өндийж дүүгийнхээ юу хэлэхийг нь хүлээж нүд гялалзуулан байх нь илхэн үзэгдэж байв.

	— Би чамд хэлье гэж бодсон юм... Ер нь... Багшийг чи ажигласан уу? 

	Эгч нь хэсэг дуугүй бодож байснаа, 

	— Ажигласан. Харин юу болсныг нь би ойлгохгүй юм. Анхнаа бодвол зөөлөрчихсөн байна билээ. Саяхан би хоёр өдөр дараагаар хичээлд бэлтгээгүй очсон. Тэгэхэд юу ч хэлээгүй. Юу гэлтэй ч юм бэ дээ. Сүүлийн үед нэг л өөр болсон ч байх шиг. Бидэнтэй тоглох ч үгүй, юм л бол холхон очоод л суучихдаг болж шүү дээ.

	— Над бол багшид нэг зовлон тохиолдчихоод түүнийгээ нуугаад явах шиг байна. Төгөлдөр хуур хөгжмөөрөө ч тоглохоо байжээ.

	Дахиад чимээгүй болсноо эгч нь:

	— Чи над юм хэлэх гэв үү? гэж дүүгээсээ сануулан асуулаа.

	— Тийм ээ! Чи харин хүнд хэлэхгүй биз? Ээжид ч гэсэн, найздаа ч гэсэн... хэлэхгүй биз дээ?

	— Үгүй, үгүй хэлэхгүй. Ярь л даа тэгээд! гэж эгч нь уцаарлав.

	— За тэгвэл... Сая би хэвтэх гэж байгаад багшдаа «Тавтай нойрсоорой» гэж хэлээгүйгээ гэнэт саналаа. Гутлаа тайлчихсан хэр нь түүнийг тоглоомоор сандаргах санаатай өрөө рүү нь гэтэж очоод, хаалгыг нь аяархан онгойлголоо. Өрөө нь гэрэлтэй байгаа мөртөө багш харагдсангүй. Тэгээд би хүн байхгүй байна гэж бодов. Гэнэт хүн уйлж байхыг сонсоод би жигтэйхэн их айлаа. Сайн харсан чинь багш хувцастайгаа, нүүрээ дэрэндээ наагаад уйлж байна. Яаж уйлж байсан гэж санана, чи! Миний хамаг бие зарсхийгээд явчихлаа. Намайг огт анзаарсангүй. Би хаалгыг нь аяархан хаачхав. Бие минь чичрээд хөдөлж чадалгүй хэсэг зогслоо. Хаалганы гаднаас хүртэл түүний уйлах нь дуулдаад байсан. Тэгээд би бушуухан доошоо гүйчихсэн.

	Тэр хоёр дахиад таг чимээгүй боллоо.

	— Хөөрхий амьтан! гэж эгчийнх нь сүүрс алдан хэлэх нь харанхуй дунд замхарлаа.

	— Яагаад уйлсныг нь мэдэх сэн. Лав л хүнтэй муудалцаагүй, ээж ч сүүлийн үед үглэж яншихаа больсон, чи бид хоёр лав муу юм хийгээгүй дээ. Тэгээд юунд ингэж уйлдаг бил ээ? гэж дүү нь хэлэхэд;

	— Би ч бараг мэдэж байна л даа! гэж эгч нь хэллээ.

	— Тэгээд хэл л дээ! Яагаад уйлсан гэж? 

	Эгч нь хэсэг бодсоноо,

	— Би багшийг хүнд сэтгэлтэй болжээ гэж бодож байна гэв.

	— Хүнд сэтгэлтэй болж ээ? Хэнд? гээд дүү нь бараг орноосоо босон харайх шахан асуулаа.

	— Чи юу ч ажиглаагүй гэж үү?

	— Оттод дурласан хэрэг үү?

	— Тэгэхгүй яах юм бэ? Отто ч багшид бас дурласан. Отто гурван жил манайд суухдаа чи бидэнтэй нэг ч хамт явдаггүй байсан шүү дээ. Гэтэл сүүлийн үед өдөр болгон зугаалдаг болсныг мэдэж байна уу? Энэ багшийг ирэхийн өмнө, Отто чи бид хоёрыг хүн гэж тоодог байсан уу? Үгүй шүү дээ. Одоо харин аргамжаатай юм шиг өдөржингөө л бидний дэргэд эргэлдээд байна. Төв цэцэрлэг, цэнгэлдэх хүрээлэн, үзвэрийн газруудад хаа л энэ хүүхэнтэй явна, Оттотой заавал тааралддаг шүү дээ. Чи үүнийг ер анзаараагүй гэж үү?

	— Тийм нь ч тийм л дээ, тэгэхдээ би зүгээр л... гээд дүү нь айсан янзтай шивнэлээ.

	Дүүгийн хоолой хачин болж дахин нэг ч үг дуугарсангүй.

	— Би ч бас л тэгж боддог байсан. Бид тийм л тэнэг улс шүү дээ. Сүүлд нь би Отто сайндаа ч биш харин чи бид хоёроор бамбай барьдаг юм байна гэж мэдсэн.

	Ярих юмаа дууссан шиг тэр хоёр чив чимээгүй боллоо.

	Тэр хоёр дор дороо юм бодож, эсвэл нойрондоо дийлдэн унтжээ гэж бодмоор болов. 

	Гэтэл:

	— Тэгээд уйлдаг нь юу вэ? Отто түүнд хайртай шүү дээ. Хүнд хайртай байх ямар сайхан байдаг бол гэж би дандаа боддог юм гэж дүүгийнх нь гайхширсан дуу бүдэг харанхуй дундаас сонстов.

	— Аа мэдэхгүй! Би ч бас сайхан байх л гэж боддог байсан юм гэж эгч нь нойрмог дуугаар өгүүллээ.

	— Хөөрхий амьтан! гэж унтах зуураа дүү охин нь өрөвдөн шивнээд өрөөнд анир чимээ тасарлаа.

	Маргааш өглөө нь босоод тэр хоёр энэ тухай огт үг дурсаагүй боловч бодол санаа нь ганцхан өчигдрийн ярьсан зүйлд уяатай байгааг аль аль нь мэдэж байв. Эгч дүү хоёр бие биеэсээ дөлж нүд буруулах авч багш хүүхнийг сэмхэн ажиглах болгондоо өөрийн эрхгүй харц нь тулгарна. Хоолоо идэхээр сууж байхдаа ч тэр хоёр аль эртнээс тэднийд хүний хүн шиг суух болсон ах Оттогийн хөдлөх бүрийг алдалгүй ажиглана. Тэр хоёр Оттотой үг солиогүй ч багш хүүхэнд нүдээрээ дохио өгөх эсэхийг сэмхэн хянана. Энэ хэргийн нууц хоёр охины сэтгэлийг ихэд догдлуулжээ. Үдийн хоолныхоо дараа ердийнхөөрөө тоглож наадсангүй энэ ч юмыг барьж, тэр ч юмыг шүүрч тавиад ер бүтэмжгүйхэн байв. Харин оройхон хэрд нэг нь нөгөөгөөсөө энэ явдлыг хачирхаагүй юм шиг: 

	— Чи юм олж ажиглав уу? гэж хүйтнээр асуухад нөгөө нь;

	— Үгүй гэж хариулаад, энэ тухай ярихаасаа айсан юм шиг хоёулаа нүүрээ бурууллаа.

	Ийнхүү хэдэн өдөр өнгөрчээ. Хоёр охин эс дуугарах авч учир нь үл олдох энэ түгшүүрт автагдан уг явдлын нууцыг тайлах гэж оролдсоор байв. Тэгж тэгж нэг өдөр хоол идэж суугаад дүү нь багш хүүхнийгээ Оттод нүд ирмэн дохио өгөхийг ажиглав. Отто хариуд нь толгой дохижээ. Үүнийг олж хараад охины сэтгэл зүрх догдолсноос бие нь чичирч, ширээний доогуур эгчийнхээ гарт сэмхэн хүрч, эгчийгээ эргэн харахад, нүд гялалзуулан ширтжээ. Тэр дор нь цөмийг эгч нь ойлгож дүүгийнх нь догдлол түүнд дамжиж нөлөөллөө. Хоолны ширээнээс охидыг босмогц багш нь:

	— Өрөөндөө очиж дуртай юмаа хийцгээ. Миний толгой өвдөөд байна. Хагас цаг ч болов амаръя гэлээ.

	Хоёр охин дорогшоо хараад бие биеэ нударч зогслоо. Багшийгаа гармагц дүү нь,

	— Харав уу! Одоо Отто багшийн өрөөнд очно доо гэхэд,

	— Тэгэхгүй яах вэ. Тэгэх л гэж биднийг явуулж байгаа юм чинь гэв.

	— Очиж хаалганы нь завсраар чагнах уу?

	— Гэнэт хүн хүрээд ирвэл яана?

	— Хэн ирдэг юм бэ?

	— Ээж

	Дүү нь айсан бололтой,

	— Нээрэн тийм дээ... гэв.

	— Байзнаарай. Би чагная. Чи хонгилд зогсоод, хүн ирвэл нааш нь дохио өг. Тэгэх юм бол бид хоёрыг хэн ч барихгүй гэж эгчийгээ хэлэхэд, дүү нь царай үрчийлгэн,

	— Аа чи өөрөө сонсчхоод надад юу ч хэлэхгүй дээ! гэв.

	— Хэлнэ! Хэлнэ!

	— Цөмийг нь нэг нэггүй хэлнэ биз?

	— Хэлнэ, цөмийг нь хэлнэ. Хүн ирвэл чи ханиалгаарай. 

	Хонгилд хэсэг зуур зогсоход тэр хоёрын зүрх дэлсэж байлаа. Нэг хэрэг ч харах нь ээ? Тэр хоёрын хамаг бие нь чичрэн бие биедээ бүр наалдан зогсоно. Гэнэт хөлийн чимээ гарлаа. Тэр хоёр бут үсрэн харанхуй буланд нуугдлаа. Яг л хэлж байснаар нь Отто гараад ирлээ. Оттог хаалганы бариулаас татаж хаахад эгч нь гүйж очоод хаалганд чихээ наалдуулан амьсгаа дарж чагналаа. Дүү нь эгчийгээ атаархан харж зогсов. Тэр чагнах сан гэхээс тэссэнгүй харуулынхаа байрыг орхиод, эгч рүүгээ сэмхэн очиход эгч нь уурлан түлхсэн учир арга буюу байрандаа эргэж ирлээ. Өнгөрөгч хоёр гуравхан минут түүнд бүтэн жил шиг санагдаж байв. Эгч бүгдийг нь сонсоод би л юу ч сонсож чадахгүй нь гэж бодохоос тэсэж ядан халуун цог гишгэсэн юм шиг хавчганаж байв. Ууртаа уйлах нь холгүй байв. Тэгтэл хонгилын мухарт хаалга дуугарч дүү нь чанга ханиалгаж хоёул өрөө рүүгээ ум хумгүй гүйж орлоо. Өрөөндөө ороод амьсгаадан түр зогсоход зүрх нь лүг лүг цохилж байлаа. Түдэлгүй:

	— Заа бушуул, яриарай гэж дүү нь эгчийгээ яарууллаа.

	Эгч нь бодол болж хэсэг дуугүй байснаа дүүдээ биш, харин ганцаараа ярьж байгаа юм шиг 

	— Юу ч ойлгосонгүй гэж үглэв.

	— Юу гэнэ ээ? 

	— Хачин юм даа гэж эгч нь ойлгуулахыг хичээнэ.

	— Юу? Юу? гэж дүү нь амьсгаадан асуулаа. Нэг ч үг гээлгүй сонсох гэж эгч рүүгээ шахаж зогслоо.

	— Жигтэйхэн юм! Би огт тэгж бодоогүй байлаа. Оттог орсны дараахан «боль л доо, боль, зүгээр байгаач, чамтай би ноцтой юм ярья» гэж багшийн хэлэх сонсогдлоо. Бодвол Отто ороод түүнийг тэврэх гэсэн үү, эсвэл үнсэх гэсэн байх. Хаалгыг дотроос нь цоожилж түлхүүр чихсэн болохоор би юу ч харж чадсангүй. Тэгэхдээ яриаг нь цөмийг дууллаа. Отто «Юу ярих гээ вэ?» гэж асуулаа. Тэрний дуу балмагдаж тэвдсэн бололтой. Отто ер нь эрээ цээргүй чанга чанга ярьдаг шүү дээ. Багш ч Оттогийн тэгж тэвдэж байгааг мэдсэн бололтой тун аяархан «Чи мэдэж байгаа шүү дээ» гэхэд «Үгүй, би юу ч мэдэхгүй байна» гэж Отто хэллээ. Багш, «Тийм бий?» гэж хэлээд золтой л уйлчихсангүй. Тэгээд дараа нь «Чи яагаад гэнэтхэн өөр болчхов? Бүтэн долоо хоног болж байхад чи надтай ганц ч үг сольсонгүй. Надаас сав л хийвэл зугтаагаад, хүүхдүүдтэй тоглож цэцэрлэгээр ч очихоо больсон. Би чамд үнэхээр хамаагүй боллоо гэж үү? Чи надад ийм хүйтэн болсноо сайн мэдэж байгаа л даа» гэв. 

	Отто дув дуугүй байснаа, «Шалгалт удахгүй болно. Хичээл их уншаад өөр юманд огт цаг гарахгүй байна. Тэгэхээр би яах вэ дээ» гэлээ. «Отто минь! чи юунд худал хэлнэ вэ? Чи надад үнэнээ хэл, би чамаас асууж болно биз дээ? Би чамаас юм шаардах гээгүй. Гэсэн ч чи бид хоёр энэ тухай ярих ёстой шүү дээ. Миний хэлэх гэж байгааг чи мэдэж байна, чиний нүдээр андашгүй байна» гэж багш уйлах дундаа жигтэйхэн эелдэг зөөлөн хэллээ. 

	— Тэгээд яая гэж Отто аман дотроо тун аяархан бувтнав. Багш тэгэхээр нь, гэснээ... 

	Эгч охины сэтгэл гэнэт их хөдөлж бие нь чичрээд нэг ч үг хэлж чадахгүй болов. Дүү нь улам ойртож «Юу болсон юм бэ? яриач» гэж дахин шаардав.

	— Надад чиний хүүхэд байгаа шүү дээ гэж багш хэллээ.

	Энэ үгийг дуулаад дүү нь «Хүүхэд ий? Хүүхэд ий?» Хаанаасаа? гэж дуу алдан хашхирлаа.

	— Багш яг л тэгж хэлсэн

	— Чи буруу дуулсан байх аа!

	— Үгүй, үгүй! Багшийг хэлэхээр Отто яг л чам шиг «Хүүхэд ий?» гэж дуу алдсан юм чинь. Багш дуугүй байснаа «Одоо тэгээд яах вэ?» гэлээ. 

	— Тэгээд?..

	— Тэгээд л чамайг ханиалгахаар нь би гүйчихсэн. 

	Дүү нь,

	— Хүүхэд? Яалаа гэж дээ? Хүүхэд нь тэгээд хаана байгаа юм бэ? гэж гайхаш барагдан урагш гөлөрч асуулаа.

	— Мэдэхгүй, чухам үүнийг л ойлгохгүй юм.

	— Манайд ирэхээсээ өмнө гэртээ орхиод ирсэн юм болов уу? Биднээс болоод хүүхдээ авчрахыг нь ээж зөвшөөрөөгүй нь мэдээж. Тэгээд л уйтгартай байдаг юм байлгүй.

	— Тэр дэмий! Манайд ирэхээсээ өмнө Оттог танихгүй байсан юм чинь. 

	Тэр хоёр дув дуугүй болж энэ хэргийн учрыг бодоод бодоод тайлж чадсангүй бүр ч зовлоо.

	— Хүүхэд гэнэ ээ. Баймааргүй л юм даа. Багшид юун хүүхэд байх бил ээ? Нөхөр байхгүй байж. Ганцхан нөхөртэй хүүхнүүд л хүүхэдтэй байдаг шүү дээ. Би үүнийг сайн мэднэ гэж дүү нь эхэлж яриа өдлөө.

	— Нөхөртэй ч байсан юм бил үү

	— Битгий тэнэглээд байгаач. Отто л биш юм бол!

	— Тэгээд өөр хаанаас байх юм бэ?..

	Хоёр охин бие биеэ гайхан ширтлээ.

	— Хөөрхий муу багш минь! гэж нэг нь сүүрс алдан гунигтайяа өгүүлэв. Тэр хоёр ярианы завсар энэ үгийг байн байн хэлж зовуурьтайгаар санаа алдах ажээ. Тэгтэл дахиад сонирхох хүслэн бадарч.

	— Чи юу гэж бодож байна? Хүү бол уу? Охин бол уу?

	— Би яаж мэдэх юм бэ?

	— Хэрвээ... хэрвээ өөрөөс нь аятайхан асуувал... 

	— Галзуурав уу, чи!

	— Яадаг юм бэ? Багш их сайн хүн шүү дээ!

	— Тэгж яаж болно гэж бодов? Бидэнд тийм юм ярих байтугай цөм л үхтлээ нуудаг юм чинь. Өрөөндөө биднийг ороход л ярьж байсан юмаа больчхоод юу ч мэдэхгүй жаахан хүүхэд байгаа юм шиг л шал дэмий яриад эхэлдэг шүү дээ.

	Тэгэхэд би одоо арван гуравтай хүн шүү дээ. Тэгэхээр асуугаад яах юм бэ? Ялгаа байхгүй шал худлаа хэлнэ биз.

	— Би бас мэдэх сэн гэж бодож байна.

	— Хүүш ээ, Отто яагаад мэдэхгүй байдаг юм бэ? Би бүр ойлгохгүй юм. Хэн ч гэсэн эх эцэгтэйгээ мэддэг шигээ хүүхэдтэй гэдгээ мэдэх ёстой биз.

	— Отто мэдэж байгаа, бүр сайн мэдэж байгаа. Дандаа тэгж байдаг өөдгүй амьтан... 

	— Ийм юман дээр тэгэх ёсгүй. Зөвхөн... зөвхөн биднийг мэхлэх гэвэл ондоо... 

	Багшаа орж ирэхэд тэр хоёр ярьж байснаа болиод хичээл хийж байгаа дүр үзүүлэв. Багшийгаа нүднийхээ булангаар сэмхэн харцгаахад нүд нь бүлцийж улайсан харагдав. Үг хэлэхдээ хоолой нь чичрээд дуу нь ердийнхөөсөө аяархан болсон байв. Томоотой болсон хоёр охин багшийгаа тэсгэлгүй энхрийлэн байлаа... Багш маань хүүхэдтэй. Тэгээд л ийм уйтгартай байгаа юм шүү дээ гэдэг бодол тэр хоёрын санаанаас огт үл гарна. Багшийнх нь уйтгар гуниг тэр хоёрт бага багаар дамжин халдсаар байжээ.

	Маргааш нь үдийн хоолоор Отто тэднийхээс гэнэт явах болсон гэдэг шинэ мэдээг хоёр охин олж сонслоо. Отто нагац ахдаа

	— Шалгалт бүр хаяанд тулчихлаа. Сайн сууж бэлтгэхгүй бол горьгүй. Энд хичээл давтаж болохгүй байна гэж хэлсэн байв. 

	Шалгалт дуустал нэг хоёр сар ч болсон байшин хөлсөлж сууя гэсэн хэрэг байжээ. Охид үүнийг мэдээд сэтгэл улам ч зовжээ. Оттогийн ингэж гэнэт явах болсон нь өчигдрийн яриатай ямар нэг далдын холбоотой болохыг тааварлажээ. Оттогийн явж байгаа хулчгар бэртэгчин хүний зугталт гэж тэр хоёр сайн мэдэж байв. Отто тэдэнтэй салах ёс хийхэд хоёр охин илэрхий зэвүүрхэж буруу харлаа. Оттог багш бүсгүй рүү очих үед тэр хоёр сэмхэн ажиглав. Багшийнх нь уруул чичирч байсан мөртөө нэг ч үг дуугаралгүй тайван гэгчээр Оттотой гар барьжээ.

	Тэр явдлаас хойш охид их өөр болжээ. Хоёр охин инээж, тоглож наадах ч үгүй, нүд нь гэрэлтэж сэргэлэн цовоо байдгаа ч болив. Тэр хоёр үймрээ сандруу болж хавь ойрынхоо хүнд итгэдгийг байжээ. Тэд хүний ярьсныг огт итгэхээ байж хэлсэн үг бүрийг зориуд тэгж байгаа буюу хуурч байна гэж харддаг болов. Тэр хоёр өдөржингөө гэрийнхнийхээ юу хийж яаж байгааг ажиглан, хөдлөх зангахаас эхлэн дуу чимээ бүрийг анхааралтай уургалан авдаг боллоо. Тасалгаа дотуураа сүүдэр мэт холхиж, ямар нэгэн юм олж мэдэхээр хаалганы цаанаас чагнана. Тэр хоёр оньсого мэт нууц зүйлийн энэ хар торыг авч хаяад бодит ертөнцийг ганц удаа ч болов үнэн мөнөөр нь үзэх сэн гэж тэсэж ядан хүсэх болжээ. Хүүхдийн гэнэн хонгор цайлган цагаан итгэл тэднээс салж одов. Тэд нар уг хэрэг үүгээр дуусахгүй, яаж төгсөхийг үзэх хэрэгтэй гэж бодох учир мэдэлгүй өнгөрчих вий гэж айж байжээ. Энэ явдлаас хойш хоёр охин худал хуурмагийн далайд живж гэдгээ ойлгож алив юмыг сэжиглэн хардаж, ов жив хэрэглэж өөрсдөө ч заль мэх гаргах болсон билээ. Эцэг эхийнхээ дэргэд хүүхэд зангаараа жигтэйхэн баяр хөөртэй байвч нөгөө тогтуухан гялалзаж байдаг нүднийх нь харц юмыг ултай суурьтай гал мэт цоргих болсон билээ. Тэр хоёрын юм бүрийг ингэж цаг ямагт ажиглаж ширтэж байдаг нь хооронд нь улам ойртуулжээ. Хааяа энхрийлэн таалуулах хязгааргүй хүслэнд автаж бие биеэ тэврэн үнсэх буюу эс бол юу ч хийх чадалгүйгээ мэдрэн зөв зүгээр байснаа уйлдаг байв. Тэдний амьдралд ямар ч шалтгаангүй гэмээр өөрчлөлт гарчээ.

	Тэднийг ийнхүү хурц эмзэг болгосон олон янзын хорсол гомдлоос нэг нь бүр ч их зовоож байв. Яг хэлэлцэн тохирсон юм шиг зовлонд унасан багшийгаа аль болохоор баяр баясгалантай байлгахыг хоёулаа хичээдэг байжээ. Бие биедээ тусалж гэрийн даалгаврыг нягт нямбай биелүүлж очдог болов. Багшийгаа гомдоох ямар ч сэв гаргалгүй, хүссэн бүхнийг нь урьдаас чив чимээгүйхэн хийж гүйцэтгэдэг боллоо. Харин үүнийг нь багш хүүхэн анзаарахгүй байгаад тэд тун гомддог байлаа.

	Сүүлийн үед багш нь хачин өөр болжээ. Юм асуухад, унтаж байхад нь сэрээсэн юм шиг цочих, харц нь яг л алсаас ирж байгаа мэт жигтэйхэн тусдаг болжээ. Хэчнээн цагаар ч хамаагүй юм бодоод суучnhдаг болов. Охид юм бодоход нь саад хийхгүйг хичээн өлмийдөн явж хөөрхий багш маань хаа нэг алсад байгаа хүүхдээ л бодож байна даа гэж бүдэгхэн төсөөлнө. Улам улам хүчтэй болж байгаа нинжин сэтгэлийн угаас эгч дүү хоёр, хатуу ширүүн байдгаа аль хэдийн болиод уяхан хонгор зантай болсон багшийгаа хайрлах болов. Багш нь хөнгөн шингэн хурдан цовоо алхдагаа болиод намуухан, болгоомжтой хөдлөх болжээ. Хүүхдүүд энэ бүхэнд уйтгар зовлонгийн шинж тэмдэг олж харна. Багшийнхаа уйлж суухыг тэр хоёр үзээгүй боловч зовхи нь үргэлж улаан явах болсныг ажиглаад хөөрхий муу багш маань зовлонгоо биднээс нуудаг юм байна гэж мэдэв. Түүнд туслах аргаа олохгүйдээ цөхрөнгөө барав. Нэг өдөр багш нь цонх руу нүүрээ буруулан алчуураар нүднийхээ нулимсыг сэмхэн арчиж байхыг хараад дүү нь зориг гарган очиж гарыг нь аяархан бариад «Багшаа та сүүлийн үед тун уйтгартай байдаг боллоо. Бид хоёрт гомдоогүй биз дээ» гэж асуулаа.

	Багш нь сэтгэл уяран харж охины зөөлөн үсийг нь илснээ

	— «Үгүй! Хүүхдүүд ээ. Та нарт ямар буруу байх вэ дээ» гээд духыг нь аяархан үнслээ.

	 

	* * *

	 

	Ийнхүү хоёр охин нүдэндээ туссан бүрийг алдахгүй мөрдөн ажигладаг байлаа. Нэг нь гал зуухны өрөөнд орж яваад хэдэн үг олж сонсжээ. Энэ нь зөвхөн ганцхан өгүүлбэр байв. Эх эцэг нь охиноо хармагц яриагаа тэр дор нь тасалжээ. Гэвч тэр хоёрт нэг үг мянган таамаглал төрүүлдэг байв.

	— Над бас л тийм харагдлаа. Би түүнийг нэг сайн байцааж тавья гэж эхийгээ хэлэхийг дуулаад анхандаа тэр охин өөрийгөө хэлж байна гэж айн сандраад тусламж зөвлөгөө авахаар эгч рүүгээ гүйж хүрчээ. Гэвч үдийн хоол идэж суухдаа ээж аавыгаа багш бүсгүйн бодлогоширсон нүүр өөд их л шинжсэн маягтай ширтээд бие бие өөдөө сэмхэн харж байхыг ажиглажээ.

	Хоолны дараагаар эх нь багш бүсгүйг

	— Миний өрөөнд очоорой. Чамтай ярих юм байна гэхэд багш нь дуугүй толгой дохилоо. Хоёр охин үүнийг сонсоод ямар нэгэн хэрэг гарна гэдгийг мэдээд айн чичирч байв.

	Багш хүүхнийг ээжийнхээ өрөөнд ормогц хоёул хаалга руу гүйн очоод хаалганд чихээ наалдуулан нөгөө л чагнадгаараа чагнав. Тэр хоёр энэ байдлаа муухай юм гэж огтхон ч боддоггүй ганцхан том улсуудын тэр хоёроос халхалж далдлаад байгаа амьдралын нууцыг л олж мэдэх гэж мэрийдэг байв.

	Хоёулаа чих тавин сонсовч учир нь олдохгүй шивнээ өөр юу ч үл сонсоно. Юм олж мэдэхгүй нь гэхээс охидын бие чичирнэ.

	Гэтэл ээжийнх нь чанга чанга ярих хаалганы цаанаас гэнэт сонстож эхэллээ. Ээжийнх нь дуу их л ууртай сонсогдов.

	— Чи ер нь юу гэж бодож байна? Бүх хүмүүс сохорчхоод юу ч харахгүй байна гэж бодоогүй биз? Иймэрхүү санаа бодолтой, иймэрхүү ёс суртахуунтайгаар ногдсон үүргээ ямаршуу гүйцэтгэж байгааг чинь би сайн ухаарч байна. Би охид хүүхдийнхээ хүмүүжлийг танд итгэж даатгасан юм. Тэгэхэд та тэднийг бүр хаячихсан байна!..

	Багш хүүхэн ээжийнх нь өөдөөс ямар нэгэн юм өчих шиг боллоо. Тэгэвч маш сулхан хэлсэн учраас хүүхдүүд чухам юу гэснийг нь дуулсангүй.

	— Битгий худлаа хэл! Битгий худлаа шалтаг заагаад бай! Та нар шиг саваагүй эмст шалтаг мундах биш. Ганц уулзаад л юу ч бодохгүй зөвшөөрч орхидог. Тэгээд та нарт бурхан юу хайрлаж байна? Өөрөө ийм байж миний охидыг хүмүүжүүлнэ гэнэ шүү! Энэ шиг шившиг байх уу? Та манайд цаашдаа хорогдож ажиллана гэж бодолтгүй шүү!

	Хүүхдүүд хаалганы завсраар чагнасаар байлаа. Тэр хоёр юу ч ойлгохгүй боловч догшин хэрцгий авирлаж байгаа эхийн дуунаас сүрдэн чичирч зогслоо. Багш нь хариу юу ч хэлэлгүй чимээгүй, асгартал мэгшин уйлж байгаа сонсогдоно. Үүнийг сонсоод хоёр хүүхдийн хацар дээгүүр нулимс бөмбөрөн урсаж эхэлжээ. Ээжийнх нь дуу хаалганы цаана улам л догшрон хадсаар байлаа.

	— Юу гэж нулимсаа асгаав. Мэддэг чаддаг юм чинь энэ шүү дээ! Ингээд намайг буулгаж чадахгүй. Ийм хүүхнүүдийг надад өрөвдөх юм өчүүхэн ч алга. Та тэгээд яадаг сан над ердөө ч хамаагүй. Хэн дээр очихоо та өөрөө сайн мэдэж байгаа байлгүй. Энэ тухай над асуух ч хэрэг алга. Та нэгэнт л үүргээ ийнхүү ичгүүртэй биелүүлсэн болохоор миний гэрт цаашдаа нэг ч хонохын хэрэг байхгүй. Үүний хариуд цурхиран уйлах сонсогдож хаалганы цаана байсан хоёр охины зүрх шимшрэх аятай болов. Тэр хоёр ингэж уйлж байгаа хүнийг урьд өмнө огт сонсоогүй билээ. Ингэж уйлж байгаа хүн муу юм хийсэн байж яагаад ч болохгүй гэж бодож байлаа. Ээжийнх нь дуу дахиж гарсангүй. Лав уйлж дуусахыг нь хүлээж байгаа бололтой. 

	Тэгсэн ээж нь,

	— Над хэлэх юм алга. Энийг л хэлэх гэсэн юм. Харин одоо та юмаа боож янзал. Маргааш өглөө ирж тооцоогоо авна биз. За баяртай! гэж хүйтнээр хэлэх сонсогдлоо.

	Хүүхдүүд хаалганаас бушуухан зайлж өрөө рүүгээ гүйж орлоо. Энэ явдал тэр хоёрт юу гэж санагдав? Яг л дэргэд нь тэнгэр ниргэх шиг болов. Тэр хоёрын царай цайж бүх л бие цайрна. Үнэн амьдрал тэр хоёрын нүдэнд анх удаа илэрлээ. Эх эцгийн зориг хүслийг тэр хоёр анх удаа зөрчихөд хүрэв.

	— Багштай ээжийн харилцаж байгааг! Ёстой шившигтэй юм гээд эгч нь уруулаа хазав. Эгчийгээ тэгэхээр дүү нь улам айж,

	— Багш юу ч хийсэн юм билээ, чи бид хоёр яаж мэдэх юм гэж дүү нь аргаа барсан бололтой хариулав.

	— Мэдээжийн багш ямар ч бузар булай юм хийгээгүй л дээ. Ээж мэдэхгүй байна.

	— Ямар айхтар уйлсан бэ? Би бүр айж орхисон шүү.

	— Тийм ээ, их айхтар уйлсан! Ээж ямар их загнасан бэ? Энэ чинь ёстой нэг жигшүүртэй хэрэг шүү дээ! Ёстой жигшүүртэй хэрэг! Дуул уу!

	Тэр охин хөлөөрөө газар дэвслэн, нүдний нь нулимс харанхуйлан бүрхжээ. Гэтэл багш хүүхэн орж ирэв. Тэрээр маш их сульдаж тамирдсан харагдав.

	— Хүүхдүүд ээ, би өнөөдөр хоолноос хойш завгүй. Та хоёр өөрснөө хичээлээ давтаарай мэдэв үү? Та хоёрт энийг найдаж болно биз? Би та нар дээр орой ирнэ гэж хэлээд охидын сэтгэл яаж догдолж байгааг анзааралгүй гарч явлаа.

	— Нүдний нь бүлцийснийг чи харав уу? Би ердөө ч ойлгохгүй юм. Ээж яаж ингэж харьцаж болдог юм бэ?

	— Хөөрхий багш минь!

	Энэ үг дахиад л зовлон, туйлдал, нулимс адил сонсогдов. Хоёр охиныг яах аргаа олохгүй гөлрөн зогсож байтал ээж нь ирж, та нар надтай гадуур зугаалахгүй юу гэж асуулаа. Тэр хоёр зугаалахаас шууд татгалзав. Эх нь нэг л аймаар хүйтэн санагдана. Багш бүсгүйг явах болсон тухай юу ч хэлэхгүй байгаад нь бүр ч зэвүү нь хүрч байлаа. Тэгээд ч хоёулхнаа үлдье гэж бодсон ажээ. Өмгөр торонд хашигдсан шувууны хоёр дэгдээхэй адил худал хуурмаг орчиндоо бачимдан өрөөндөө урагш хойш холхиж байлаа. Тэр хоёр багш дээрээ очиж, ээжийн буруу, манайд бай л даа гэж гуйж, яасныг нь асуух уу гэж тээнэгэлзэн зогсоно. Гэвч хэн хэн нь багшийгаа гомдоохоос айжээ. Бас бүхнийг хулгайгаар сонсож мэдсэн болохоор ичицгээнэ. Хоёр гуравхан долоо хоногийн өмнө байсан шигээ гэнэн хонгор, нялх томоогүй дүр үзүүлэх хэрэгтэй байв. Хязгааргүй урт өдрийг тэр хоёр хоёулхнаа элдэв юм бодож уйлж өнгөрүүллээ. Багш хүүхнийх нь цөхрөн уйлах, ээжийнх нь догшин хэрцгий, хүний үнэргүй авирлан загнах чихэнд нь хадсаар байв.

	Орой багш хүүхэн хүүхдүүдийн унтлагын өрөөг шагайж тавтай нойрсоорой гэж хэлжээ. Түүний явах болсонд сэтгэл догдлон харамссан охид ямар нэгэн сайхан үг хэлмээр санагдана. Багш нь гарахаар үүд рүү очсоноо тэр хоёрын юм хэлэх гэж байгааг мэдсэн юм шиг эргэж зогсоход нүдэнд нь нулимс гялтганаж харагдлаа. Багш нь эхэр татан уйлж байгаа охидыг тэвэрч духан дээр нь дахин чанга үнсээд бушуухан гарч явжээ.

	Багшаасаа хагацлаа гэдгийг мэдэрсэн хүүхдүүд бүр ч гашуудалтай уйллаа.

	— Багшийнхаа гарснаас хойш нэг нь дахин уулзахгүй шүү дээ. Хараад байгаарай. Маргааш сургуулиас ирэхэд явчихсан байна гэж нулимс асган хэлэв.

	— Хэзээ нэгэн цагт уулзаж болох байлгүй. Тэгэхэд лав хүүхдээ үзүүлнэ дээ?

	— Тийм ээ. Мөн ч сайн хүн шүү!

	— Хөөрхий амьтан! гэж сүүрс алдан хэлэх нь яг л өөртөө тохиолдсон хувь заяаны тухай ярьж байгаа мэт байв.

	— Явчихаар нь чи бид хоёр яана!

	— Өөр багш ирэх юм бол би л лав тоохгүй.

	— Би бас тэгнэ.

	— Хэн ч чи бид хоёрт ийм сайн байхгүй. Тэгээд ч... 

	Охин яриагаа дуусгаж зүрхэлсэнгүй. Хүүхэд гэдгийг нь мэдсэнээс хойш эм хүний нэгэн сэтгэхүй багш нь онцгой хайр хүндэтгэл хүлээх ёстой гэдгийг тэр хоёрт ухааруулав. Хоёр охин дандаа л энэ тухай бодох болов. Тэгэхдээ урьдын томоогүй сонирхлоосоо биш харин гүн гүнзгий ойлгож, өрөвддөг болсон байв.

	— Хүүеэ? Бид... гэж нэг нь хэлтэл

	— Юу?

	— Багшийгаа хоёулаа баярлуулъя. Багш маань чи бид хоёрыг өөртөө ээж шиг муу биш, хайртай юм байна гэж мэдэг! Тэгэх үү?

	— Асуух юу байсан юм бэ!

	— Би багшийг цагаан сарнай цэцэгт их дуртай гэж боддог юм. Маргааш өглөө эрт гэгч босоод сургуульд явахаасаа өмнө цэцэг худалдаж аваад өрөөнд нь тавья. Тэгэх үү?

	— Хэдийд тавих гэж?

	— Хоол идэхдээ!

	— Явчихсан байх байлгүй. Хүүш! Би өглөө эрт гэгч босоод хэнд ч мэдэгдэлгүй цэцэг худалдаад ирье. Тэгээд багшийн өрөөнд сэмхэн оруулаад тавьчихъя.

	— Их сайхан санаа. Өглөө эрт босно шүү! 

	Энэ ярианы дараа хоёр охин хадгаламжийнхаа хайрцагт байсан бүх бутархай мөнгөө ширээн дээр гаргаж нэгд нэггүй тоолов. Тэр хоёр багшдаа зүрхнээсээ хайртайгаа илчилж чадах арга ухаан сэдэж олсондоо баяр хөөртэй байлаа.

	Хоёр охин үүр дөнгөж гэгээрмэгц босоод анхилам сайхан үнэр ханхалсан шинэхэн цагаан саргай цэцэг барьсаар багшийнхаа өрөөний үүдийг тогшлоо. Хариу огт гарахгүйд нь багшийгаа босоогүй байна гэж бодоод өлмийгөөрөө зөөлөн гишгэсээр орлоо. Өрөөнд ортол багшийнх нь ор хураагаагүй, эд хогшил нь ундуй, сундуй хэвтэв. Тас хар бүтээлэгтэй ширээн дээр цаас захидлууд цайрч үзэгдэнэ.

	Юу болов? гэж хоёр охин айжээ.

	Эгч нь: 

	— Би ээж рүү очъё гэж эрс хэлэв. Тэр өчүүхэн ч эмээх шинжгүй эжийгээ шийдэмгий харж багш хаачсан бэ? гэж шууд тулган асуулаа. 

	Эх нь охиноо гайхан хараад,

	— Өрөөндөө байгаа байлгүй дээ гэж хариулав.

	— Ор дэвсгэр нь хураалттай хэвээрээ, өөрөө алга. Манайхаас бүр өчигдөр орой явсан бололтой байна. Яагаад бидэнд хэлдэггүй юм бэ?

	Эх нь охиныхоо хэчнээн их ууртай асууж байгааг сайн анзаарсангүй. Охины царай цав цагаан болж аав руугаа гүйлээ. Аав нь багш хүүхний байсан унтлагын өрөөнд гүйж ороод гарч ирэхгүй зөндөө уджээ.

	Эх нь сандарч байгаа бололтой. Охиныхоо уур хилэн бадарсан харцаас нүүрээ буруулна.

	Эцэг нь царай зэвхийрчихсэн захиа барьсаар гарч ирээд ээжийг нь дагуулан багш хүүхний өрөөнд дахин орлоо. Аав ээж хоёр нь ороод ямар нэгэн юм шивнэлдэв. Хүүхдүүд хаалганы цаанаас чагнах санаатай очсон боловч зориг хүрсэнгүй. Урьд нь аавыгаа тийм байхыг огт үзээгүй болохоор нэг л аймаар харагдав.

	Эх нь уйлсаар тавгүй гарч ирэв. Айж гөлөрсөн хүүхдүүд өөрийн эрхгүй ээжийгээ шалгаав. Гэвч ээж нь хүүхдүүдээ сургуульдаа явцгаа. Та нар хожигдлоо шүү гэж аашлав.

	Охид нь сургуульдаа дуулгавартай явсан боловч тэр өдрийн дөрөв таван цагийн хичээлийг зүүд шиг өнгөрүүлж юу ч ойлгосонгүй хичээл дөнгөж тармагц гэртээ ааг амьсгаагүй гүйж ирлээ.

	Гэрийн байдал хуучин хэвдээ байгаа мөртөө хүн бүр нэгэн аймшигт бодолд автсан нь илт байлаа. Дуугарах хүн гэж огт байхгүй, зарц шивэгчид хүртэл нэг л янзын болчихсон байлаа. Сургуулиас ирэхэд нь ээж нь яриагаа урьдаас зэхчихсэн бололтой тосож авав.

	— Хүүхдүүд ээ! Танай багш дахиж ирэхгүй болжээ. Тэр... гэж хэлээд таг дуугүй боллоо. Хэлэх гэсэн үг нь хоолойд нь тээглээд гарч өгсөнгүй. Охидын уур омгоор дүүрэн харц нүүр өөд нь цоргих мэт ширтэх учраас худал хэлж зүрхэлсэнгүй. Дэмий л нүүрээ буруулан өрөөндөө бушуухан гүйж орлоо. 

	Үдийн хоолноос хойш Отто гэнэт тэднийд иржээ. Түүнийг багш хүүхний үлдээсэн захидлын учир дуудсан хэрэг байж. Отто царай нь цонхийчихсон дэмий л ийш тийшээ гөлөлзөнө. Түүнтэй хэн ч дуугарахгүй зайдуу тойрч өнгөрнө. Отто байшингийн буланд шигдсэн хоёр охиныг үзээд мэндлэх санаатай дөхтөл, нэг нь

	— Над бүү ойрт! гэж зэвүүцэн хэллээ. Нөгөө нь Оттогийн өөдөөс нулимав. Айж ичсэн Отто толгойгоо унжуулан тасалгаа дотуур холхиж байгаад алга болжээ.

	Тэр өдөр хүүхдүүдтэй хэн ч дуугарсангүй. Хүүхдүүд ч дуугаа хурааж чаджээ. Сэтгэл нь түгшиж, царай нь цонхийсон тэр хоёр дуу шуугүй уйлж бүлцийсэн нүдээрээ бие биеэ сэмхэн харж өрөөн дотуураа холхиж байв. Тэр хоёр бүхнийг мэджээ. Хүн бүхэн тэднийг хууран мэхэлж, хүн бүхэн бузар булай юм хийхээсээ буцдаггүй юм байна гэдгийг ойлгож авлаа. Үүнээс хойш эх эцгээ ч итгэж хүндэтгэхээ болив. Хэнд ч итгэх хэрэггүй юм байна гэж бодох болов. Амьдралын тэр аймшигт хүнд хэцүү бүхнийг тэр хоёр энхрий булбарай нуруундаа үүрч гарах ёстой билээ. Хүүхэд ахуйн таатай хөгжөөнт амьдралаасаа харанхуй нүх рүү нүдэн балай унах мэт боллоо. Өнгөрсөн аймшигт явдлын бүх хор уршгийг тэр хоёр бүрэн ойлгоогүй боловч оюун ухаан нь түүнд хадагдаж бүр залгихаар заналхийлнэ. Хацарт нь улаан толбо тогтон, харц нь ууртай болгоомжтой болжээ. Даарсан юм шиг ч биеэ хавчиж тогтож суух газраа олж ядна. Хүн бүхнийг тэгж ууртай хардаг болсон учир, эх, эцэг нь хүртэл тэр хоёр луу ойртохоо байжээ. Тасалгаа дотуураа дандаа холхидог болсон нь тэр хоёрын сэтгэл санаа эвдэрч сарнисных билээ. Хоорондоо үг сольдоггүй боловч тэр хоёрыг чухам юу зовоон тарчилгаж байгаа нь хэн хэнд нь тодорхой байв. Тэр хоёрын энэ нулимс ч үгүй, үг дуу ч үгүй дотоод сэтгэлийн их шаналгаа аймшиг төрүүлж бусдаас тусгаарлана. Тэр хоёрт хэн ч үл ойртон дотоод сэтгэл нь магадгүй олон жилээр цоожлогджээ. Орчныхондоо тэр хоёр үл өршөөгч дайсан болж хувирсныг бүгд мэдлээ. 

	Өчигдрөөс хүүхэд биш болжээ. Тэр хоёр ганцхан өдөр том хүмүүс болчихлоо. Өчигдөр орой харин харанхуй тасалгаанд хоёулхнаа байхдаа ганцаардал, хоосон талийгаачийн дүрс тодорхойгүй ирээдүйгээсээ айх сэтгэл төрж байлаа. Нийтийг хамарсан энэ хэрэг түйвээнээс болоод өрөөг нь галлахыг мартсан учир тэр хоёр ямар нэг аюул заналаас хамгаалалт эрэх мэт ганц орон дээрээ даарч шахцалдан хөгжиж амжаагүй хэврэг туранхай мөрөө бие биедээ нааж, бяцхан туягүй гараараа чанга гэгч тэврэлдэн унтжээ. Тэр хоёр ярьж үл зүрхэлнэ. Дүүгээ уйлахаар эгч нь тэссэнгүй уйлж эхэллээ. Тэр хоёрын хацар дээгүүр эхлээд нулимс дуслаар урсаж байснаа сүүл сүүлдээ бүр нарийхан горхи мэт хурдан хурдан урслаа. Тэврэлдэн хэвтээ тэр хоёрын мэгшин уйлахад хамаг бие нь доргин чичрэх ба харанхуй тасалгаанд нэг зовлонд учирсан нэг хүн уйлж байгаа юм шиг санагдана. Тэр хоёр ганцхан багш хүүхнийг өрөвдсөндөө ч биш ээ. Тэр хоёрт итгэлээ алдсан эцэг эхдээ гомдсондоо ч биш, харин өнөөдөр анх удаа аймхай нүдээр харсан, тэдний ирээдүйд хүлээж байгаа танихгүй аймшигт тэр ертөнц бие сэтгэлийг нь эзэмдэн авснаас ийнхүү гашуудан уйлжээ. Туулж гарах амьдрал нь тэдэнд зэрлэг догшин, балар харанхуй ой шиг аймшигтай санагдав.

	Айх сэтгэл нь аажимдаа бүдгэрэн багассаар мэгшин уйлах чимээ намжиж, аяархан хурхирч эхлэв. Тэр хоёрын жигдхэн амьсгаа саяхан горхи шиг урсаж асан нулимстай нь адил улам улам нэгдэн нягтарч байв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


СТЕФАН ЦВЕЙГ

	Австрийн нэрт их зохиолч Стефан Цвейгийн уран бүтээлтэй манай уншигчид сонин сэтгүүлийн хуудсаар арваад жилийн өмнөөс эхлэн танилцсан бол одоо энэ түүврээр түүний гол уран бүтээлүүдтэй танилцах гэж байна.

	Стефан Цвейг бол сонгодог бичгийн зохиолчдын дотор сэтгэл зүйн их мастер гэж алдаршсан нэрт гарамгай зохиолч юм. Тэрээр 1881 онд төржээ. Энэ завсар уран бүтээлийн урт удаан, хүнд түгшүүртэй жилийг туулан өнгөрүүлжээ! Голлон бүтээсэн жанр нь огцом хурц үйл явдалтай, богино хэлбэрийн өгүүллэг, туужууд юм. Стефан Цвейг амьдралдаа дэлхийн ба оросын сонгодог бичгийн их хүмүүсийн тухай гайхамшигт намтар зохиолууд олныг туурвиж хойч үеийн хүмүүст мартагдашгүй гавьяа байгуулж, дэлхийн утга зохиолын сан хөмрөгт баларшгүй ул мөрөө нэгэнт үлдээж чадсан байна. Стефан Цвейг 1900 онд уран бүтээлээ эхэлж бараг 40 гаруй жил энэ ажилд авьяас билиг, хүч чадлаа зориулжээ.

	Стефан Цвейгийн уран бүтээлд тэр үеийн Австри, Германы соёл, шинжлэх ухаан, капитализмын үйлдвэрлэлтийн хөгжил цэцэглэлтийн нөлөө ихэд тусжээ. Түүгээр ч барахгүй Цвейгийн хувийн шинж чанарт гүн шингэсэн байлаа. Түүний оюун санаанд тэр үеийн нийгмийн үзэгдэл тусгалаа олсон юм. Либерал хөрөнгөтний үзэл суртлын нөлөө Стефан Цвейгийн ертөнцийг үзэх үзэлтэй нягт холбоотой байсан тухай Австрийн романч Франц Верфель тодорхой хэлсэн байдаг. Тэрээр «Стефан Цвейгийн үхэл» гэсэн өгүүлэлдээ: «Стефан Цвейг бол ёстой хүн, ёстой зохиолч байв» гэжээ. Нигүүлсэнгүй, энэрэнгүй үзлийг Стефан Цвейг шүтдэг байсан юм. Зохиолч хар бага наснаасаа энэрэнгүй шашин шүтлэгийг хүндэтгэн биширдэг байсан бөгөөд зохиолчийн гэр ахуйн хүмүүжил үүнийг олгожээ. Энэ бүхэнд зохиолч уран бүтээлч бөгөөд сэтгэл зүйч хүний ёсоор хандсан юм. Түүний бага нас үүлгүй тэнгэр мэт цэлмэг сайхан өнгөрсөн бөгөөд энэ бүхэн нь утга зохиол урлагийн тэнгэрийг бүхнээс өндөрт өргөж, түүнд бүх насаараа үйлчлэхийн гал бадарсан эрмэлзлийг бий болгожээ. Цвейг тэр үеийн улс төрийн томхон хүчнүүдийн мөргөлдөөнийг нүдээр үзсэн бөгөөд улс төрийн том үйл явдал нь тэр үеийн европын сэхээтнүүдийн бүхэл бүтэн үеийн хувь заяаг өөрчлөн шийдэж байлаа.

	Цвейг тэр үеийн хөрөнгөтний зохиолчдын нэгэн адил, хүн төрөлхтний түүхэн бүхэл бүтэн процесс өөрийн хөгжлийн дотоод хуультай гэдгийг ойлгохгүй байсан юм. Өөрөөр хэлбэл капитализмын боолчлолоос хүнийг чөлөөлж болох тухай ойлгоогүй байжээ. Энэ учраас хүмүүсийн хувь заяаны тухай бичихдээ түүнийг оршин амьдарч буй нийгэмтэй гүн нягт холбох явдал зарим нэг зохиолд нь дутагдсан бөгөөд зохиол бүтээл нь Чехов, Мопассан зэрэг сонгодог зохиолчийн уран бүтээлээс бүхэл бүтэн хөрөнгөт ертөнцийг шүүмжилж чадаагүйгээрээ ялгаатай юм. Гэхдээ хүний сэтгэлийн нарийн зүйлийг бичих талаараа Цвейг ертөнцийн утга зохиолд үнэт байрыг зүй ёсоор эзэлдэг. Тэрээр юуны өмнө сэтгэлгээ гүнзгий бодолтой, хүнийг чин үнэнээсээ өрөвдөн хайрлаж бичдэг зохиолч байлаа. 1927 онд орос хэл дээр гарсан өөрийн номдоо оршил болгож бичихдээ: «Манай бүх шинэхэн утга зохиол, манай орчин үеийн уран бүтээлүүд танай болон ертөнцийн бичгийн их тулгуур баганууд болох Тургенев, Достоевский, Толстой нарын бүтээлтэй зүйрлэвэл даан ч өчүүхэн юм шиг надад санагдаж байна. Бид бол зөвхөн аугаа их өөрчлөлтийн үеийн гэрч, бясалгагчид юм. Гэхдээ бидний үнэ цэнэ бол үнэнч шударга эвлэрэнгүй байсанд оршино» гэжээ. Цвейг нийгмийн амьдралыг бөөнд нь дүн шинжилгээ өгч бичдэггүй тус тусад нь салангид бичдэг байв. Зохиол бүтээл нь хувь хүний амьдралын үнэн эмгэнэлт явдлыг шударгаар бичсэн байдаг.

	Стефан Цвейгийн бага залуугийн амьдрал түүхийн өвөрмөц нийгмийн нөхцөлд өнгөрсөн учраас түүний оюун санааны хөгжил, түүний уран бүтээлд гүн ул мөр үлдээжээ. Цвейг Австрийн нийслэл Вена хотын соёл боловсролтой чинээлэг язгууртны гэр бүлд төрж өсжээ. 19 дүгээр зууны сүүлч 20 дугаар зууны эхээр Вена хот нь шинэ урлаг гэгчийн төв болж байлаа.

	Энэ үед баруун Европын сэхээтнүүдийн ухамсарт оросын утга зохиол бас нөлөөлөх болсон байв. Оросын утга зохиолтой танилцсан явдал нь түүний уран бүтээлийн талаар өсөж хөгжихөд чухал нөлөө болсон юм. Жишээ нь оросын их зохиолч Достоевскийн уран бүтээл түүнд их нөлөөлжээ. Цвейгийн олон өгүүллэг юуны өмнө «Сарны гэрэл дэх зөрөг гудам», «Зөн бэлгэт шөнө» зэрэг зохиолоо Достоевскийн шууд нөлөөгөөр бичжээ.

	Энэхүү шинэ түүвэрт орсон «Танихгүй эмэгтэйн захидал», «Амок» (Улангаслал), «Гэрийн багш» зэрэг бүтээлүүд нь Цвейгийн шилдэг бүтээлүүдийн тоонд ордог юм. Дэлхийн сонгодог зохиолчийн нэг, сэтгэл зүйн их мастер Цвейгийн гол гол бүтээлүүдийг ийнхүү орчуулан нэгтгэн гаргаж байгаа нь манай уншигчдын сонирхлыг татах нь лавтай.

	Уран бүтээлийнхээ ажлыг утга уянгын шүлгээр эхэлж анхны түүврээ «Мөнгөн Хүрхрээ» нэртэйгээр 1901 онд хэвлүүлсэн байна. «Эрики Эвальдийн дурлал» гэдэг өгүүллэгийн түүвэр нь 1904 онд хэвлэгдэж Цвейгийн нэрийг европын шилдэг зохиолчдын тавцанд өргөн тавьжээ. Цвейг «Амок» (Улангаслал), «Танихгүй эмэгтэйн захидал» зэрэг дэлхийн утга зохиолын эрдэнэсийн санд нэрийг нь мөнгөлсөн шилдэг бүтээлүүддээ хөрөнгөтний нийгмийн ёс суртахууны худал хуурмаг болохыг илчлэн үзүүлсэн байна. Цвейг янз бүрийн ард түмний урлаг, утга зохиолыг ихэд сонирхон судалсан, энэ талаар баялаг мэдлэгтэй зохиолч байсан бөгөөд бүх утга зохиолын шүүмжлэлт найрууллын цуврал олон ном бичиж хэвлүүлжээ. Түүндээ уран бүтээлчдийн шинж чанарыг гойд уран хурцаар дүрслэн тодорхойлсон байхын хамт, идеалист байр сууринаас боловч мэдрэхүйн таван эрхтнээр, гойд нарийн задлан шинжилгээ хийж, онолын гүн гүнзгий дүгнэлт өгсөн байдаг юм. «Верлен» (1905), «Эмиль Верхавн» (1910), «Гурван мастер Бальзак, «Диккенс, Достоевский» (1920), «Роман Роллан» (1921), «Шуламтай тэмцсэн нь» Гельдерлин Клейст, Ницше» (1925), «Казомов, Стендаль, Толстой» (1928), «Эразм Роттордамскийн ялалт ба эмгэнэлт явдал» (1935), «Магеллан» (1937) нь тус тус хэвлэгдсэн байна. С. Цвейг оросын урлаг утга зохиолыг гүн судалж мэдсэн бөгөөд М. Горький зэрэг орос зөвлөлтийн гарамгай зохиолчдын сайн танил нь байв. М. Горький орос хэлээр түүний «Танихгүй эмэгтэйн захидал», «Сарны гэрэл дэх зөрөг гудам» зэрэг өгүүллэгийг уншаад С. Цвейгт илгээсэн захидалдаа ингэж бичсэн байна: «Бүсгүй хүнд гойд энхрий хандсан гоц сайхан сэдэвтэй, жинхэнэ уран бүтээлч хүнд заяасан дүрслэхийн шидэт чадлаар, чин зүрхнээсээ бичсэн эхний өгүүллэг сэтгэлийг минь нэн их догдлууллаа» гэж М. Горький бичсэн байдаг.

	С. Цвейг 1930-аад онд ЗХУ-д зочилсон бөгөөд Зөвлөлт Холбоот Улсын найз нөхөр ямагт байсан юм. С. Цвейг 1934 онд Бразилд дүрвэн явснаар фашизмын эсрэг нийгмийн өргөн давхаргын хөдөлгөөнөөс салжээ. Хүн төрөлхтөн, ялангуяа европын улс түмэнд тарьсан дэлхийн II дайны гай хөнөөл зохиолчийн сэтгэл санаа, ёс суртахууны гүнзгий хямралын шалтгаан болсон бөгөөд үүний уршгаар зохиолч эхнэрийнхээ хамт 1942 онд эмгэнэлтэйгээр амиа хороожээ. Цвейгийн зохиолоос уншигчид хүн хүнээ хайрлаж, хүн хүнийхээ төлөө үйлчилж, хүн хүнийхээ нэр төр алдар гавьяаг хайрлан хүндэтгэхийн хүнлэг сайхан чанарыг мэдрэх болно.

	Стефан Цвейг уран бүтээлээрээ Роллан, Барбюс, Томас, Манн, Уэллс, Шоу, Горький нарын үеийнхний тоонд зүй ёсоор ордог юм. Цвейг нь тэр үеийнхээ нөхцөлд шүүмжлэлт реализмын уламжлалыг шилдэг үргэлжлүүлэгч нь байлаа.

